
Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqolada yashil investitsiyalarning jahon mamlakatlari iqtisodiyotining barqaror rivojlanishiga ta’siri 
har tomonlama tahlil qilingan. Global iqlim o‘zgarishi va ekologik muammolar kuchayib borayotgan sharoitda ekologik 
toza texnologiyalar va energiya samaradorligini oshirishga qaratilgan investitsiyalar dolzarb ahamiyat kasb etmoqda. 
Maqolada yashil investitsiyalarni jalb etishning asosiy yo‘nalishlari, ularning bandlik darajasiga va innovatsion rivojlanishga 
ijobiy ta’siri yoritilgan. Shuningdek, yetakchi davlatlar tajribasi hamda yashil obligatsiyalarning rivojlanish tendensiyalari 
misolida yashil investitsiyalarni rag‘batlantirish mexanizmlari ko‘rib chiqilgan.

Kalit so‘zlar: yashil investitsiyalar, barqaror rivojlanish, ekologik xavfsizlik, qayta tiklanuvchi energiya, yashil obligatsiyalar.

Abstract. This article comprehensively analyzes the impact of green investments on the sustainable development of the 
economies of countries around the world. In the context of intensifying global climate change and growing environmental 
problems, investments aimed at promoting environmentally friendly technologies and improving energy efficiency are 
becoming increasingly important. The article highlights the main directions of attracting green investments, as well as 
their positive impact on employment and innovative development. It also examines the mechanisms for promoting green 
investments through the experience of leading countries and the development trends of green bonds.

Keywords: green investments, sustainable development, environmental safety, renewable energy, green bonds.

Аннотация. В данной статье всесторонне проанализировано влияние зелёных инвестиций на устойчивое 
развитие экономики стран мира. В условиях усиления глобального изменения климата и экологических проблем 
инвестиции, направленные на развитие экологически чистых технологий и повышение энергоэффективности, 
приобретают особую актуальность. В статье освещены основные направления привлечения зелёных инвестиций, 
их положительное влияние на уровень занятости и инновационное развитие. Также на примере опыта ведущих 
стран и тенденций развития зелёных облигаций рассмотрены механизмы стимулирования зелёных инвестиций.

Ключевые слова: зелёные инвестиции, устойчивое развитие, экологическая безопасность, возобновляемая 
энергия, зелёные облигации.

K I R I S H
Yashil investitsiyalar jahon mamlakatlarining barqaror rivojlanishini ta’minlashda muhim rol o‘ynaydi. Global 

iqlim o‘zgarishi va ekologik tahdidlar kuchayib borayotgan sharoitda iqtisodiy hamda ekologik manfaatlarni 
uyg‘unlashtirgan iqtisodiy o‘sishning yangi modellariga o‘tish zarur hisoblanadi. Shu nuqtai nazardan, yashil 
investitsiyalar iqtisodiyotning uzoq muddatli barqarorligini ta’minlash, ekotizimlarni muhofaza qilish hamda 
fuqarolarning hayot sifatini yaxshilashga xizmat qiluvchi muhim vosita sifatida namoyon bo‘lmoqda.

BMT ma’lumotlariga ko‘ra, dunyodagi karbonat angidrid chiqindilarining 40 % dan ortig‘i energetika 
sektoriga to‘g‘ri keladi va bu ushbu sohani atrof-muhitga ta’siri yuqori bo‘lgan asosiy manbalardan biri sifatida 
tavsiflaydi. Barqaror rivojlanishga intilayotgan mamlakatlar uglerod chiqindilarini kamaytirish hamda yashil 
energiya manbalariga o‘tishga ustuvor ahamiyat qaratmoqda. Bu jarayon esa, avvalo, yashil investitsiyalarni 
faol jalb etish orqali samarali amalga oshiriladi [1].

Yashil investitsiyalar — atrof-muhitga salbiy ta’sirni kamaytirishga xizmat qiluvchi loyihalarni qo‘llab-
quvvatlash va rivojlantirishga yo‘naltirilgan moliyaviy investitsiyalardir. Bunday loyihalarga qayta tiklanuvchi 
energiya manbalari (quyosh, shamol, gidroenergetika), energiya samaradorligini oshirish, chiqindilarni qayta 
ishlash, barqaror qishloq xo‘jaligi hamda ekologik qurilish yo‘nalishlari kiradi [2].

M A V Z U G A  O I D  A D A B I Y O T L A R  S H A R H I
Yashil investitsiyalar barqaror iqtisodiy rivojlanishning muhim omili sifatida UNCTAD, Jahon banki hamda 

boshqa xalqaro tashkilotlar tadqiqotlarida keng yoritilgan bo‘lib, ularda ushbu investitsiyalarning ekologik 
xavfsizlikni ta’minlash, karbon chiqindilarini kamaytirish, yangi ish o‘rinlari yaratish va innovatsion rivojlanishni 
jadallashtirishdagi ahamiyati asoslab berilgan [1; 3; 5].

Mahalliy tadqiqotlarda ham yashil investitsiyalarni rag‘batlantirish, energiya samaradorligini oshirish 
hamda qayta tiklanuvchi energiya manbalarini kengaytirish masalalariga alohida e’tibor qaratilgan [2; 4; 8].

T A D Q I Q O T  M E T O D O L O G I YA S I
Tadqiqot jarayonida ilmiy bilishning bir qator usullaridan foydalanildi. Xususan, tizimli yondashuv, qiyosiy 

tahlil, statistik tahlil, mantiqiy umumlashtirish hamda grafik talqin usullari qo‘llanildi. Tadqiqotning axborot 
bazasini xalqaro tashkilotlar, jumladan, BMT, Jahon banki, Global Commission on the Economy and Climate, 
shuningdek, ayrim mamlakatlarning energetika va ekologiya bo‘yicha rasmiy hisobotlari tashkil etdi.

Yashil investitsiyalar dinamikasini tahlil qilishda ularning yillar bo‘yicha o‘sish sur’atlari, tarmoqlar kesimidagi 
tuzilmasi hamda mamlakatlar bo‘yicha taqsimoti o‘rganildi. Shuningdek, yashil investitsiyalarning bandlik, 
innovatsiya va iqtisodiy barqarorlikka ta’sirini aniqlashda tavsifiy hamda qiyosiy tahlil usullaridan foydalanildi. 
Tadqiqotda rivojlangan davlatlar tajribasi alohida ko‘rib chiqilib, ularning amaliy natijalari umumlashtirildi.

T A H L I L  V A  N A T I J A L A R
2020–2024-yillar oralig‘ida dunyo bo‘yicha yashil investitsiyalar hajmi 120 milliard dollardan 260 milliard 

dollarga yetib, 140 milliard dollarga yoki 116 foizga oshgan. Ushbu tendensiya ekologik xavfsizlikni ta’minlash, 
energiya samaradorligini oshirish, chiqindilarni kamaytirish hamda iqlim o‘zgarishiga qarshi kurashish borasida 
faol chora-tadbirlar amalga oshirilayotganini ko‘rsatadi (1-rasm) [3].

1-rasm. Jahonda yashil investitsiyalarning yillar bo‘yicha o‘sishi (mlrd dollar)

Yashil investitsiyalar nafaqat ekologik foyda keltiradi, balki yangi ish o‘rinlarini yaratish, texnologik 
innovatsiyalarni rag‘batlantirish hamda iqtisodiy barqarorlikni ta’minlashda muhim rol o‘ynaydi [4].

Yashil investitsiyalar barqaror rivojlanishning asosiy yo‘nalishlaridan biri bo‘lgan past uglerodli iqtisodiyotga 
o‘tishga xizmat qiladi. Ular qayta tiklanuvchi energetika, barqaror qishloq xo‘jaligi hamda ekologik turizm 
kabi yangi sohalarda ish o‘rinlari yaratadi. Bundan tashqari, bunday investitsiyalar qazib olinadigan energiya 
manbalariga bog‘liqlikni kamaytirish va issiqxona gazlari chiqindilarini qisqartirish imkonini beradi. Bu esa iqlim 
o‘zgarishiga qarshi kurashish hamda atrof-muhit sifatini yaxshilashga xizmat qiladi.

Jahon iqtisodiyotida yashil investitsiyalarning eng katta ulushi qayta tiklanuvchi energiya manbalarini 
rivojlantirishga yo‘naltirilgan bo‘lib, bu ekologik toza energiya ishlab chiqarish ustuvor yo‘nalish ekanligini 
ko‘rsatadi. Investitsiyalarning chorak qismi ekologik toza transport infratuzilmasini (elektrotransport, jamoat 

transporti, veloyo‘laklar va boshqalar) rivojlantirishga yo‘naltirilgan. Shuningdek, binolarni energiya tejamkor 
qilish va yashil qurilish texnologiyalarini joriy etish sohasiga ham muayyan ulush ajratilgan bo‘lib, bu issiqlikni 
tejash hamda kam uglerodli materiallardan foydalanishni anglatadi.

Chiqindilarni boshqarish, qayta ishlash va kamaytirishga qaratilgan investitsiyalar nisbatan kichik ulushni 
tashkil etsa-da, ushbu yo‘nalish ham muhim ahamiyat kasb etadi (2-rasm).

2-rasm. Jahon iqtisodiyotida yashil investitsiyalar tuzilmasi

Diagramma yashil investitsiyalar asosan energetika (40 %) va transport (25 %) sohalariga yo‘naltirilganini 
ko‘rsatadi. Bu esa uglerod chiqindilarini kamaytirish hamda ekologik barqarorlikni ta’minlashga qaratilgan 
asosiy chora-tadbirlar aynan energetika va transport sohalarida jamlanganligini tasdiqlaydi.

Hozirgi davrda global iqlim o‘zgarishlariga qarshi kurashish hamda barqaror iqtisodiy rivojlanishni 
ta’minlashda yashil investitsiyalar muhim ahamiyat kasb etmoqda (1-jadval).

1-jadval. Yashil investitsiyalar hajmi bo‘yicha mamlakatlarni taqqoslash
Mamlakatlar Yillik hajmi (milliard dollar) Asosiy yo‘nalishlar

Germaniya 110 Energiya, transport

Xitoy 250 Energiya, binolar
AQSh 180 Transport, chiqindilar
Fransiya 90 Binolar, energiya

Jadvalda ko‘rsatilganidek, yashil investitsiyalar hajmi bo‘yicha Xitoy yetakchi o‘rinda turib, yillik 250 
mlrd dollar miqdorida asosan energetika va binolar sohasiga sarmoya kiritmoqda. AQSh (180 mlrd dollar) 
transport va chiqindilar yo‘nalishiga e’tibor qaratayotgan bo‘lsa, Germaniya (110 mlrd dollar) energetika va 
transportni modernizatsiya qilishga yo‘naltirilgan siyosat olib bormoqda. Fransiyada esa (90 mlrd dollar) yashil 
investitsiyalar ko‘proq binolar hamda energiya samaradorligini oshirishga yo‘naltirilgan. Umuman olganda, 
barcha mamlakatlarda qayta tiklanuvchi energiya asosiy ustuvor yo‘nalish sifatida ajralib turadi.

Yashil investitsiyalar nafaqat uglerod izini kamaytirishga xizmat qiladi, balki muhim iqtisodiy samaralar 
ham keltiradi. Global Commission on the Economy and Climate tadqiqotiga ko‘ra, yashil iqtisodiyotga o‘tish 
2030-yilga kelib butun dunyo bo‘ylab 65 million yangi ish o‘rinlarini yaratish imkonini beradi [4].

Masalan, Germaniyada 2020-yilda qayta tiklanuvchi energetika sohasida 300 mingdan ortiq ish o‘rinlari 
yaratilgan bo‘lib, bu yashil investitsiyalarning mehnat bozoriga ijobiy ta’sirini tasdiqlaydi.

Daniya yashil texnologiyalar sohasida dunyoda yetakchi mamlakatlardan biri hisoblanadi. Mamlakat qayta 
tiklanuvchi energetikaga, xususan, shamol energetikasiga katta hajmda sarmoya kiritmoqda hamda 2050-
yilga kelib uglerod neytralligiga erishishni maqsad qilgan. AQShda Tesla va Google kabi yirik kompaniyalar 
ham yashil texnologiyalarga faol investitsiya kiritmoqda. Bugungi kunda Daniyada ishlab chiqarilayotgan elektr 
energiyasining 50 % dan ortig‘i shamol turbinalariga to‘g‘ri keladi va mamlakat o‘z texnologiyalarini jahon 
bozoriga faol eksport qilmoqda [6].

Xitoy quyosh panellari ishlab chiqarishda yetakchi o‘rinni egallaydi. 2023-yilda Xitoy quyosh energetikasini 
rivojlantirishga 100 mlrd dollardan ortiq sarmoya kiritgan bo‘lib, hozirda global quyosh panellari ishlab 
chiqarishning qariyb 40 % ini tashkil etadi [7].

AQShda Tesla elektr transport vositalari va qayta tiklanuvchi energetika yo‘nalishida faol investitsiya 
siyosatini olib bormoqda. 2024-yilda kompaniya quyosh panellari ishlab chiqarishni kengaytirayotganini e’lon 
qildi, bu esa yashil texnologiyalarning global iqtisodiyotdagi ahamiyati ortib borayotganini ko‘rsatadi.

Davlatlar yashil investitsiyalarni soliq imtiyozlari, subsidiyalar hamda ekologik toza loyihalar uchun grantlar 
orqali rag‘batlantirishi mumkin. Bundan tashqari, yashil tashabbuslarni qo‘llab-quvvatlaydigan shaffof va barqaror 
qonunchilik muhitini shakllantirish muhim ahamiyat kasb etadi. Xususan, ekologik loyihalarga investitsiyalarni 
jalb qilish vositasi sifatida “yashil obligatsiyalar”ni joriy etish muhim mexanizmlardan biri hisoblanadi. 2023-
yilda yashil obligatsiyalar hajmi rekord darajadagi 450 mlrd AQSh dollariga yetdi, bu investorlarning ekologik 
loyihalarga qiziqishi ortib borayotganidan dalolat beradi.

Dunyo bo‘ylab davlatlar yashil investitsiyalarni qo‘llab-quvvatlash mexanizmlarini faol rivojlantirmoqda. 
Bunga Yevropa Ittifoqi misol bo‘la oladi. Ushbu tashkilot 2020-yilda barqaror iqtisodiyotni rivojlantirish, 
jumladan, energetika, transport va infratuzilmaga investitsiyalarni kengaytirishga qaratilgan “Yevropa yashil 
kursi” dasturini tasdiqlagan bo‘lib, unda 1 trillion yevrodan ortiq mablag‘ yo‘naltirilishi nazarda tutilgan. AQShda 
ham yashil texnologiyalarga investitsiya kirituvchi kompaniyalar uchun turli soliq imtiyozlari taqdim etilmoqda.

Yashil investitsiyalarning ko‘plab afzalliklariga qaramay, ayrim muammolar ham mavjud. Jumladan, yashil 
loyihalarni amalga oshirish uchun boshlang‘ich xarajatlarning yuqoriligi investitsiyalarni jalb qilish jarayonini 
murakkablashtirishi mumkin, ayniqsa rivojlanayotgan mamlakatlarda. Shuningdek, ayrim hududlarda yashil 
texnologiyalarni qo‘llab-quvvatlovchi infratuzilmaning yetarli darajada rivojlanmaganligi ularning joriy etilish 
sur’atlariga ta’sir ko‘rsatadi.

Yashil investitsiyalarning istiqbollari yuqori bo‘lishiga qaramay, ayrim tizimli muammolar dolzarbligicha 
qolmoqda. Jahon banki ma’lumotlariga ko‘ra, rivojlanayotgan mamlakatlarda 1,3 milliarddan ortiq aholi barqaror 
energiya manbalaridan foydalanish imkoniyatiga ega emas. Bu esa mazkur hududlarda qayta tiklanuvchi 
energiya manbalarini keng joriy etish zaruratini yanada kuchaytiradi. Shu bilan birga, yashil texnologiyalarning 
yuqori boshlang‘ich xarajatlari hamda malakali kadrlar yetishmasligi ushbu yo‘nalishda e’tibor qaratilishi lozim 
bo‘lgan muhim omillar hisoblanadi.

X U L O S A  V A  T A K L I F L A R
Yashil investitsiyalar mamlakatning barqaror rivojlanish strategiyasining ajralmas qismi hisoblanadi. Ular 

nafaqat ekologik xavfsizlikni ta’minlashga, balki iqtisodiy farovonlikni oshirishga ham xizmat qiladi, yangi ish 
o‘rinlari yaratadi hamda fuqarolarning hayot sifatini yaxshilaydi. Ekologik barqaror texnologiyalarga katta 
hajmda sarmoya kiritayotgan mamlakatlar qisqa va uzoq muddatli istiqbolda sezilarli afzalliklarga ega bo‘ladi. 
Biroq, yashil investitsiyalarni samarali amalga oshirish uchun mavjud muammolarni bosqichma-bosqich 
bartaraf etish hamda tegishli infratuzilma va qonunchilik bazasini izchil rivojlantirish zarur [8].

Yashil investitsiyalarni samarali rag‘batlantirish uchun kompleks yondashuv va strategiyalarni ishlab 
chiqish muhim ahamiyat kasb etadi. Jumladan, ekologik toza texnologiyalarni qo‘llab-quvvatlovchi qonunchilik 
choralarini kuchaytirish, uzoq muddatli investitsiyalar uchun barqaror moliyaviy muhitni shakllantirish lozim. 
Shu bilan birga, yashil loyihalarga sarmoya kiritish nafaqat atrof-muhitni muhofaza qilish nuqtai nazaridan, 
balki iqtisodiy samaradorlik jihatidan ham foydali ekanligi Daniya, Xitoy va AQSh tajribasi orqali tasdiqlanadi.

